
УКРАИНА: ҒАРБ ВА ШАРҚ ЗИДДИЯТИ

Украинада бўлиб ўтган президент сайловларидан кейин мамлакатда сиёсий бўҳрон вужудга келди. 7 ноябрда ўтказилган сайлов натижаларига кўра ҳеч қайси номзод сайловчилар жами овозининг 50 фоиздан кўпроғига эга бўлолмади. Қонунга кўра, сайловда энг кўп овоз олган мухолифат вакили Виктор Юшченко ва амалдаги бош вазир Виктор Янукович иккинчи турда ўзаро куч синашди. Иккала номзоднинг исми “ғалаба” деган маънони англатади. Шуни алоҳида таъкидлаш жоизки, биринчи турдаёқ В.Юшченко ўзининг рақибига нисбатан бир мунча кўпроқ овоз олишга эришди. Агар ғарблик В.Юшченко Украинани Оврўпага яқинлаштириш сиёсатини амалга оширишга ваъда қилаётган бўлса, шарқлик В.Янукевич аксинча, Россия билан яқинлашиш, рус тилини ҳам давлат тили даражасига кўтаришни мақсад қилиб олган. 

Сайловолди кампанияларида кутилмаган вазиятлар ҳам вужудга келди. Учрашувларда қатнашиш учун мамлакат ғарбига келган В.Януковичнинг бошига оломон орасидан отилган қаттиқ жисм келиб тегиши оқибатида йиқилиб, ҳушини йўқотди. Юшченко эса бир ўлимдан қолди: мухолифат вакили қаттиқ заҳарланиш натижасида Австрияга бориб, даволаниб қайтди. Заҳарланиш унинг ички аъзоларига шикаст етказди, юзига йирик тошмалар тошиб кетди. Мухолифат вакиллари Юшченкони рақиб томон атайлаб заҳарлаганини иддао қилишди. Ана шундай вазиятда 20 ноябр куни иккинчи тур сайловлари ўтказилди. Янукович Украинанинг шарқидаги 10 та вилоятда, Юшченко эса 18 та ғарбий вилоятда ғолиб чиққани маълум бўлди. Бироқ, ўнта вилоятдаги аҳоли сони 18 вилоятдагидан кўпроқни ташкил қилади. Ҳали Марказий сайлов комиссияси сайлов натижаларини эълон қилмасдан туриб, мухолифатчилар сайлов нодемократик тарзда ўтгани, натижалар сохталаштирилаётганини айтиб чиқишди. Европада Хавфсизлик ва Ҳамкорлик Ташкилоти (ЕХҲТ) ҳамда хорижий давлатлардан келган кўплаб кузатувчилар ҳам ўтказилган сайлов демократик андозаларга мос келмаганини таъкидлашди. ЕХҲТ ва АҚШ давлат департаменти сайлов  натижаларини тан олмаслигини билдирди. Бунга қарши ўлароқ, Россия президенти эрта кундаёқ Януковични ғалаба билан табриклаб қўйди. 

22 ноябрда марказий сайлов комиссияси жами 49 фоиздан кўпроқ овоз олган Якунович, 46,5 фоиз овозга эга бўлган Юшченко устидан ғалаба қозонганини эълон қилди. Мухолифат расмий сайлов натижаларини тан олмай, мамлакат бўйлаб муддатсиз норозилик намойишлари ўтказишга киришди. Юз минглаб одам Киевдаги Президент девони ва Вазирлар маҳкамаси биносини ўраб олди. Шарқдан мингларча Янукович тарафдорлари ҳам Киевга етиб келишди. Ажабланарли томони шундаки, икки қарама-қарши тараф вакиллари ўртасида ҳозирча тартиббузарлик ва жанжал келиб чиққани йўқ. 
Львов вилояти мамлакатдаги конституциявий тузимни тан олмаслигини эълон қилди. Юшченко сайловларда 11.000 дан ортиқ қонун бузилиши ҳолатлари юз берганини айтиб, Олий судга мурожаат қилди. Украина парламентида ўтказилган навбатдан ташқари йиғилишда эҳтиросларга берилиб кетган Юшченко минбардан туриб, президентлик қасамёдини амалга оширди. 
26 ноябрда сиёсий бўҳронни бартараф қилишда тарафларни келиштириш учун Киевга ЕХҲТ раҳбарларидан Ҳавйер Салана, Польша президенти Кваснецкий ва Литва президенти Валдас Адамкус етиб келишди. Улар Украина президенти Владимир Кучма, Янукович ва Юшченко иштирокида музокаралар олиб боришди. Эртаси куни Украина парламенти шошилинч йиғилишини ўтказди. Унда Марказий сайлов комиссиясига ишончсизлик билдирилиб, унинг таркиби тарқатиб юборилди, сайлов натижалари бекор қилинди. 12 декабрда президент сайловлари янгитдан ўтказилиши белгиланганлиги сабабли сайлов тўғрисидаги қонунга ўзгартишлар киритиш ҳамда рухсат этилмаган намойиш қатнашчиларига нисбатан амнистия эълон қилиш кўзда тутилмоқда. 
Мамлакатнинг стратегик аҳамиятга эга кўмир конлари жойлашган жануби-шарқида кўплаб русийзабонлар яшайди. Агар Янукович президент сифатида эътироф қилинмаса, улар мазкур ҳудудларни мухторият (автономия) деб эълон қилишга уринишмоқда. Айрим ҳаддини билмаганлар эса, ҳатто, Украинадан ажралиб чиқиб, Россия таркибига кириш каби бўлгинчи-сепаратист шиорларни кўтариб чиқмоқда. Мамлакат иккига бўлиниб қолиши хавфи юзага келди. 
Украиналиклар Россия оммавий ахборот воситаларини мамлакатдаги воқеаларни бузиб кўрсатишда айбламоқда. Бу борада 26 ноябр куни, ҳатто, Россиядаги “Яблоко” партияси раҳбари Григорий Явлинский журналистларга мурожаат қилишга мажбур бўлди. Унда, жумладан шундай дейилган: “Россиядаги “Биринчи канал” ҳамда айрим газеталар журналистларининг ҳозирги фаолияти ўзгаларнинг эркинлигига ҳасад қилган қулларнинг фаолиятидир. Улар ёлғонни кўпиртириб, бошлиқларнинг кўрсатмаларини бажаришмоқда, украин халқини бир-бирига гиж-гижлашмоқда”. 
28 ноябр куни Украина Олий суди мухолифатнинг сайлов қонунчилиги бузилишлари ҳақидаги аризасини кўриб чиқди.

Хўш, мамлакатда рухсат этилмаган оммавий намойишлар бошланиши ва расмий сайлов натижалари бекор қилиниши қандай ҳуқуқий асосга эга? Бир қарашда, бу ҳолат конституцияга зид бўлиб кўринади. Аммо, умумэътироф қилинган халқаро қонунчиликка кўра, агар ҳукумат мамлакат аҳолисининг манфаатларига зид фаолият юритса ва демократик тамойилларни очиқдан-очиқ оёқости қилса, аҳоли ўз норозилигини тинч намойиш ва манифестациялар ўтказиш йўли билан ифода қилган ҳолда, талабларини ҳукуматга етказиши ва тегишли чоралар кўришни талаб қилиши мумкин. 
Бахтиёр Шоҳназаров,

адвокат
* * *

Сўз, фикрлаш ва матбуот эркинлиги демократиянинг тамал тоши саналади. Ушбу эркинликлар чегараланган жойда демократик ривожланиш сусайиб, ҳатто, орқага кетиш ҳолатлари кузатилади. Демократияни “маҳаллийлаштириш”га уринишлар охир-оқибат ўзини оқлаши қийин. Таъбир жоиз бўлса, ғилдирак аллақачон ҳаётимизга кириб бўлган бир пайтда уни бошқача тарзда ихтиро қилишга уриниш жуда кулгилидир. Қуйида рус тилидан таржима қилинган мақола дунёда юз бераётган айрим воқеаларга жуда мос келиши билан эътиборимизни ўзига тортди.
* * *
“БУНИ ТАШХИС ДЕЙДИЛАР”

(“Коммерсант” 
 газетасининг махсус мухбири Наталия Геворкян Португалия пойтахтидан ёзган)


Кенг омма олдида сиёсат билан шуғулланишдек таҳликали ишга қўл урган Россия президенти инсон учун ниҳоятда хатарли бўлган ва кучайиб бораётган дардга мубтало бўлди. Бу дард “(Путиндан) мустақил матбуот билан мулоқот қилиш кўникмаларини йўқотиш” деб аталади. XXI аср учун ноёб ҳисобланган ушбу касаллик асосан, жаноб Путин ўзига мослаб барпо қилган давлат ҳудудларидан ташқарига чиққан пайтларда хуруж қилмоқда. Тан олиб айтиш керак, Россия оммавий ахборот воситалари бахти қаро кишининг касалликка қарши курашиш иммунитетини мунтазам равишда пасайтиряпти. Мутлақо стерил шароитдаги  иммунитет президентнинг танасига яқинлашиши билан, касални қўллаб-қувватловчи журналистларнинг кўзи ўнгида муздек эриб кетмоқда. 


Бошқа тарафдан, касаллиги аниқ бўлган киши билан қандай гаплашиб бўлади? Касалликни келтириб чиқарган сабабларни, дард кўзга аниқ ташланиб турган бирламчи, иккиламчи, учламчи симптомларни бир четга қўйиб турайлик. Даволаш нотўғри усулда олиб борилаётгани, янаям тўғрироғи – ҳеч қандай даволаш усули мавжуд эмаслигини ҳам. Бемор яхши кўрган сўз – “комфорт”, яъни “ҳаммаси жуда қулай”. Шунинг учун, матбуот ҳам унга нисбатан ҳаммасини “комфорт” қилишини хоҳлайди. Матбуот бунга “лаббай” деб деб жавоб берган ва бериб келмоқда. Россия матбуоти президент Путинга худди беморга қилинадиган муомалани қилади – ортиқча савол бермайди, хафа қилмасликка ҳаракат қилади, унга ёқадиган мавзуларни дарров уқиб олади, ёқтирмаган мавзуларга эса тегинмайди, касал валдирашни бошлаганда ҳам бошини “қуллуқ” оҳангида қимирлатиб тураверади. Касални асабийлаштирмаслик ҳақида журналистларга ё дўхтирлар айтган ёки ўзлари буни идрок этган. 
Яқинда мен жаноб президентнинг телевидениеда ишлайдиган уч нафар ҳамкасбимга берган, таъбир жоиз бўлса “интервью” деб аталадиган суҳбатини асабларим таранг ҳолатда тингладим
. Менинг касбим ҳам интервью олиш бўлгани учун президентнинг узундан-узоқ ва ишончга сазовор бўлмаган гапларини тинглаётиб, журналистлар унга қанақанги саволлар бериши қулай ва табиий бўлишини тушуниб турдим. Бироқ, гапираётган киши чалинган касалликнинг оғирлигини ўйлаб, унга ҳар қандай кутилмаган (режелаштирилмаган ёки олдиндан келишиб олинмаган) савол бериш натижасида касалнинг тутқаноғи тутиб қолиши мумкинлигидан хавотирга тушдим. Бундай ҳолат интервью эфирга узатилаётганида кенг омманинг кўз ўнгида рўй бериши эса даҳшат! Мен ички бир туйғу билан ҳамкасбларимни дастаклаб турдим: ўзингизни тутиб туринглар, ҳар хил савол бериб, уни ноқулай аҳволга солиб қўйманглар, жаҳлини чиқарманглар, Беслан
 ҳақида зинҳор гапирманглар, умуман, оғзингизни юмиб, унга қулоқ солиб, гапларини маъқуллаб ўтираверинглар. Шунда касал ўзини ҳар томонлама қулай ҳис қилади. Ҳамкасбларим шундай қилишди ҳам! Улар ўзларининг касбий фаолиятларига путур етказган ҳолда, ҳар нарсага тўғри баҳо бера оладиган томошабинлар қаршисида ночор кўринишга мубтало бўлиб, “кичкина руҳий ҳасталиклар шифохонаси”ни тарк этишди. Ва балким, ўз вазифаларини адо этмасдан, ўзларини ҳам, бизларни ҳам анойи ҳисоблаб, суҳбатдошига эса зиён етказмасдан чиқиб кетишди. Балли, азаматлар!


Аслида, бизнинг ардоқли ҳастамизга дунё анчадан бери худди унга асосий телеканалларимиз кўрсатаётгандек тузилганга ўхшаб кўриняпти. Мазкур телеканаллар унинг соғлиги ҳақида қайғуриб, фақат у кўрмоқчи бўлган нарсаларнигина кўрсатишяпти, кўрсатганда ҳам у хоҳлаган тарзда кўрсатишяпти. Шу тариқа, қийшиқ бўлса ҳам, президентга ҳамма нарсани қулай кўрсатадиган ойна кўринишидаги тузоқ юзага келди. Бундай ойна қаршисида ўтирволиб, бир умр ўзингга оро беришинг ва ҳаёт шундан иборат, деб ўйлашинг мумкин. Аммо, касалимизнинг иши шундайки, баъзан “кичкинагина руҳий ҳасталиклар шифохонаси”ни тарк этиб, учоққа ўтириб, хаёлот дунёсига эмас, балки ҳақиқий одамлар яшайдиган ҳақиқий оламга учиб боришига тўғри келади. Ва, хорижга етиб боргандан кейин, ҳақиқатан ҳам мавжуд бўлган телевидение ва газеталарда ишлаётган журналистларга ҳақиқий матбуот анжуманлари беришига тўғри келади. “Комфорт” бўлмаган бунақанги шароитда эса касалнинг дарди қаттиқ хуруж қилиб қолади. Ҳар доим шундай бўлади! Буни ҳамма сезади. Бу эса жуда ноқулай вазиятдир! 


Одатда, дард хуруж қилган пайтларда президент, аввало, ҳаддини билмаган ўта қизиқувчан журналистни бартараф қилишга ҳаракат қилади. Безбет журналист касал учун нохуш бўлган қандай мавзуга тегинганига қараб, турли усулларни қўллайди. Журналист кўтарган мавзудан келиб чиқиб, уни “кулала қилиш”, пулга сотилганликда айблаш ёки – агар уни “чақиб олиш”нинг бошқа йўли қолмаган бўлса – ўрнидан туриб, ўзини кўрсатишни илтимос қилиш мумкин: “Нимагадир сизни кўролмаяпман, қаердасиз ўзи?”. Аслида президент журналистларни кўришга эмас, балки журналистлар уни кўришга келади. Президентимиз ўйлайдики, савол бераётган португалиялик журналист президентнинг “қаердасиз ўзи?” деган гапини эшитиб, қўрққанидан Украина билан боғлиқ “қўпорувчилик руҳидаги” саволини охиригача етказолмай қолади. Бундай дақиқаларда касал аберрация
 ҳолатига тушиб қолади – гўёки у ҳалигача контрразведкада ишламоқда: демак, олдин мижозни ерга уриш керак, кейин қармоққа илинтириб, ўзига ишлашга мажбур қилинади. Касалнинг бунақанги аҳволини ташқаридан кузатиб турган кишига қаршисида демократик Россиянинг президенти эмас, балки КГБ
 полковниги турганга ўхшаб кўринади. Матбуот анжуманининг бошида берилган биринчи саволга жавоб бераётганида ва анжуман охирида Путиннинг оғзидан “Бўлди!” деган гулдираган буйруқона овоз чиққанида шунақага ўхшайди. Бу билан президент камераларни шиқиллатиб расм олаётган, диктофонлар ва ён дафтарларга унинг гапларини ёзиб олаётган эси пастларга оғизларини юмишни буюради. 

Булардан ташқари, матбуот анжуманининг ўртасида юзсизларча берилган “ноқулай” саволга жавоб ҳам берилади (Лиссабондаги матбуот анжуманини назарда тутяпмиз). Украинадаги вазият ва Путиннинг Януковичнинг ғалабасини тан олганлиги билан боғлиқ саволга ўхшаган саволни мисол келтиряпмиз. Шунда бутун дунёдагилар Россия президенти ўзидан кетаётганини тушунди. Президент ва унинг ёрдамчилари Украина ҳақида албатта савол берилишини олдиндан билган ҳолда бирорта ақлли, дипломатик жавоб, ёки, жуда бўлмаганда бирорта айёрона жавоб ўйлаб қўйишса бўлардику! Бироқ, Украинада ўтказилган президент сайловларида ҳали расмий сайлов натижалари эълон қилинмай туриб, Януковични ғолиб сифатида табриклаганлигини жиддийлик билан таъкидлаган, иккинчи муддатда фаолият юритаётган мамлакатимиз президенти – қандай қилиб юмшоқроқ таърифласак экан – худди анойига ўхшаб кўринди. Ўз мамлакати Оврўпага тегишли эканлигини зўр бериб ҳимоя қилаётган, ўша дақиқада Оврўпада тургани ҳолда Оврўпада Хавфсизлик ва Ҳамкорлик Ташкилотини “сотқин ташкилот” деб атаган мамлакат йўлбошчиси ўтган асрнинг ўрталаридаги совет сиёсатчисига ўхшайди. Ўз калтафаҳмлиги билан тузоққа тушган, омманинг олдидаги чиқишини “ўзларинг аҳмоқсан” маъносига келтирган сиёсатчини кўчадаги саёққа ўхшатиш мумкин. Бундай кишини соҳиблари одобли бўлган уйга таклиф қилиш ноқулайдир. 

Француз ҳамкасбим айтишича, Путиннинг кеча ўтказган матбуот анжумани кўнглини хижил қилибди. Мен дарров хушёр тортиб, суҳбат мавзусини ўзгартиришга уриндим. Бироқ, ҳамкасбим бечора касалимизга ёпишиб олган, қўйиб юборишни ҳаёлига ҳам келтирмасди: “Менга қара, азизим, президентингиз эртага Оврўпага бориб, Оврўпада Хавфсизлик ва Ҳамкорлик Ташкилоти билан музокара ўтказиши керак. Балки, унинг томи нега кетиб қолганини сен менга тушунтириб берарсан?” Ўзингиз ўйланг, унга нима деб тушунтираман?

- Мана, сиз ғарбликлар қулай бўлмаган саволлар билан унинг асабига тегаяпсизлар, у эса буни ёқтирмайди. Шундай бўлгандан кейин ўзини тутолмай қолади-да! Агар унга тегмасангиз, ҳеч нарса ҳақида сўрамасангиз, ўзи айтмоқчи бўлган гапларни айтиб олишига имкон берсангиз, гапиргиси келмаган мавзуларда гапиришга мажбур қилмасангиз – у аслида жудаям соғлом киши. 

- “Соғлом киши”ми? Дўхтирлар буни “ташхис” дейдилар, азизим.


Президентлик сайлови туфайли юзага келган вазият ҳақида Киевдан олиб кўрсатилаётган кадрларни томоша қиламан. Хурсандчилик қилаётган кишилар ўзларининг адолатли сайлов ҳуқуқларини ҳимоя қилишга уринишаётгани экранда намойиш этилмоқда. Бу кадрлар бизнинг юксак мартабали касалимизга кўрсатилмаётган бўлса керак, деган хаёлга бораман. Агар президент хорижлик журналистнинг Украина ҳақидаги саволини эшитиб, ранги оқариб кетган бўлса, бунақанги кадрлар уни қай аҳволга солиб қўйишини тасаввур қилишнинг ўзи даҳшат! Начора, Рим папасига ўхшаб, Худо украиналик қўшниларимизни ярлақашини илтижо қилишдан бўлак иш қолмади. 

Рус тилидан 

Бахтиёр Шоҳназаров таржима қилган.

� Москва шаҳрида чоп этиладиган кундалик газета.


� Гап ноябр ойининг ўрталарида Путин томонидан РТР, НТВ ва “Биринчи канал”га берилган интервью ҳақида кетмоқда. 


� 2004 йил сентябр ойининг биринчи кунларида Ингушетия Республикасининг Беслан шаҳридаги мактабда мингдан ортиқ киши террорчилар томонидан гаровга олинган. Расмий манбаларга кўра, уларни қутқариш пайтида 330 дан ортиқ киши ҳалок бўлган. 


� Кўчма маънода: фикрда янглишиш, адашиш, ҳақиқатдан четга чиқиш. 


� Собиқ СССР пайтидаги Давлат хавфсизлик хизмати.





